
JODI A, GOUVÈNÈ CUOMO ANONSE WARBY PARKER PRAL KREYE 128 

ANPLWA NAN KAD EKSPANSYON KONPAYI A NAN REJYON MID-HUDSON 
 

Warby Parker gen pwojè ouvri yon nouvo laboratwa optik nan konte Rockland, 
epi l ap kenbe plis pase 250 anplwa nan syèj li nan vil New York 

Jodi a, Gouvènè Andrew M. Cuomo anonse Warby Parker, yon konpayi k ap pwodui 
pwòp linèt ak vè kontak li yo pou pri ki bon mache, pral kreye 128 anplwa nan senk ane 
k ap vini yo nan yon nouvo laboratwa optik. Nouvo laboratwa sa a ap gen yon sifas 
34,000 pye kare e y ap bati l nan vil Sloatsburg, nan konte Rockland. Se premye fwa 
Warby Parker ap sèl pwopriyetè pwòp laboratwa optik pa li, kote y ap monte linèt e y ap 
fini vè kontak. Se premye fwa tou konpayi a ouvri yon lokal nan rejyon Mid-Hudson nan. 
Konpayi a ap kenbe 250 anplwa nan syèj li Manhattan epi l ap kreye 130 nouvo anplwa 
nan boutik li yo ki New York. 
 
Gouvènè Cuomo te deklare: “Warby Parker se yon konpayi k ap grandi rapid. Nouvo 
enstalasyon l yo ap bay moun plis djòb, y ap atire envestisè prive epi y ap bay tout 
rejyon an yon nouvo enèji ekonomik.” “Se yon lòt egzanp ki montre efò administrasyon 
nou an ap fè pou amelyore sitiyasyon ekonomik leta a, grasa yon seri politik nou met 
sou pye pou atire e pou kenbe konpayi k ap avanse e k ap kreye anplwa ki byen peye 
pou Nouyòkè yo.” 
 
Dave Gilboa, ki se ko-fondatè ak ko-direktè jeneral Warby Parker, te deklare: “Se 
pa ti kontan nou kontan ouvri premye laboratwa optik nou an nan vil Sloatsburg, nan 
konte Rockland.” “Lè nou kòmanse konpayi Warby Parker, objektif nou se te transfòme 
sektè linèt ak vè kontak yo, paske mache a te chaje ak pwodui sou preskripsyon ki 
koute twòp men ki pa bon kalite. Depi 2010, nou fè efò pou n bati yon biznis ki la pou 
rete. Ofiramezi nou kontinye ap grandi, laboratwa a ap ede nou etann aktivite nou yo 
san rete nan chenn apwovizyònman nou an.” 
 
Neil Blumenthal, ki se ko-fondatè ak ko-direktè jeneral Warby Parker, te deklare: 
“Depi nan premye jou, n ap travay di pou m bay kliyan nou yo pi bon eksperyans yo te 
ka genyen lè y ap achte pwodui nou yo. Nou kontwole mak nou nan tout nivo chenn 
apwovizyònman an. Konsa, grasa nouvo laboratwa nou an, n ap kapab kontinye bay 
kliyan nou yo yon kokenn chenn eksperyans. Se pa ti kontan nou kontan ouvri 
laboratwa sa a toupre syèj nou pou nou pote plis djòb toujou bay rezidan leta nou rele 
lakay nou.” 

Howard Zemsky, ki se Prezidan, Direktè jeneral ak Komisè ESD, te deklare: 
“Rezidan leta New York se moun ki gen anpil konpetans ak fòmasyon. Se yo ki pèmèt 
Warby Parker devlope epi grandi nan pwen sa a. Kounye a konpayi a kapab anboche 
yon lòt 128 anplwaye anplis santèn anplwaye ki deja ap travay pou li.” “Anba direksyon 
Gouvènè Cuomo, gen konpayi k ap avanse tankou Warby Parker k ap chanje 
anviwòman komèsyal la epi k ap kreye anplwa nan rejyon Mid-Hudson nan ak nan rès 
leta a.” 
 
Ed Day, ki se Egzekitif konte Rockland, te deklare: “Nou akeyi Warby Parker bra 
ouvè nan vil Rockland.” “Nou apresye konfyans konpayi sa a ak Gouvènè Cuomo fè 
nou lefètke se konte Rockland yo te chwazi pou devlopman yo e pou bati nouvo sit 
fabrikasyon konpayi a. Rockland gen anpil moun ki gen bonjan konpetans. Li toupre vil 
New York ak rejyon metwopolitèn nan, epi kalite lavi a bèl pou anplwaye Warby Parker 
yo nan zòn sa a. Nou pare pou nou ede konpayi a nenpòt gason nou kapab pou ede li 
enstale nan vil Sloatsburg.” 
 
Warby Parker anplwaye plis pase 250 moun nan syèj li Manhattan. Konpayi sa a vann 
bèl linèt sou preskripsyon ak linèt solèy sou Entènèt ak nan 31 boutik Ozetazini, epi li 
gen senk boutik nan vil New York. Grasa nouvo laboratwa optik li a, konpayi a ap ka pi 
byen jere pwosesis fabrikasyon an epi l ap ka pi byen konprann delè kòmann yo ak 
kesyon asirans kalite yo pou pi byen kontwole yo. Mete sou sa, konpayi a ap ka bay plis 
moun djòb nan leta New York.  
 
Pou ankouraje Warby Parker agrandi nan leta New York, ESD ap bay konpayi a jiska 
$1.32 milyon kòm kredi enpo nan pwogram Excelsior Jobs. Nan kad akò sa a, Warby 
Parker pral envesti plis pase $15 milyon pou bati e pou renove yon nouvo fabrik, epi l 
ap kreye 128 anplwa nan senk ane k ap vini yo. Pou kòmanse, l ap kreye 20 nouvo 
anplwa nan faktori Sloatsburg la. An 2014, ESD te vin dakò bay konpayi a jiska $2.2 
milyon kòm kredi enpo nan pwogram Excelsior si l te rive kreye 145 nouvo anplwa e si l 
te kenbe 271 anplwa nan syèj li nan vil New York. Selon kondisyon de pwogram 
ensitasyon sa yo, Warby Parker ap kenbe kantite anplwaye li te dakò a jis nan ane 
2025. 
 
Enfòmasyon sou Warby Parker: 
Warby Parker fèt nan yon espri rebelyon, men ak yon objektif ki nòb: vann pwòp linèt li 
yo pou yon pri bon mache moun poko janm wè anvan sa epi bay egzanp kòm yon 
biznis ki pran responsablite sosyal li oserye. Chak nouvo ide mache ak yon pwoblèm. 
Pwoblèm konpayi sa a te senp: linèt koute twòp kòb. Konpayi a evite kanal distribisyon 
tradisyonèl yo, se li ki kreye pwòp linèt li yo, epi li kontakte kliyan yo dirèkteman. Se 
konsa li kapab pwopoze yon seri linèt sou preskripsyon ki wo kalite, ki bèl anpil, apati 
sèlman $95 (ki prèske pa anyen parapò ak pri linèt lòt konpayi vann).  
 
Mete sou sa, Warby Parker gen konviksyon sa a: wè se yon dwa tout moun genyen. 
Gen prèske yon milya moun nan lemonnantye ki pa ka jwenn linèt. Sa vle di 15% 
popilasyon mondyal la pa ka ni aprann ni travay efikasman. Pou regle pwoblèm sa a, 



Haitian Creole 

Warby Parker vin patnè ak òganizasyon ki pa la pou fè kòb, tankou VisionSpring, pou li 
ka bay yon moun ki nan bezwen yon linèt gratis pou chak linèt li vann. 

